
1. Xustificación.

No curso 2007/08, dentro do proceso de implantación da LOE, comezou a impartirse nos centros de ensino secundario unha nova materia non avaliable en 1º de ESO: Proxecto Interdisciplinar. De acordo co establecido no Decreto 133/2007, que desenvolvía os contidos para Galicia, esta materia debería ter un carácter interdisciplinar no que se implicasen varios departamentos didácticos e sería impartida preferentemente polo titor ou titora de cada grupo.

No IES Auga da Laxe (Gondomar), onde funciona un Equipo de Apoio á Biblioteca que desenvolve desde hai anos un importante labor de dinamización da biblioteca, integrada no Plan de Mellora de Bibliotecas Escolares da Consellería de Educación desde o curso 2005/06, acordouse que esa materia sería impartida na biblioteca pola profesora coordinadora do equipo (Mª Concepción Costas Fernández) co apoio doutra profesora do centro (Cristina Abalde Martínez), un labor conxunto e coordinado que permitiu guiar dun xeito máis eficaz os proxectos de investigación desenvolvidos co alumnado e permitiu ademais realizar o necesario traballo de atención á diversidade dentro de cada grupo.

Tendo en conta as necesidades de coñecemento da biblioteca por parte do alumnado, así como as dúas propostas de proxectos documentais realizadas polo profesorado que impartía docencia no presente curso en 1º de ESO, as dúas profesoras realizaron unha programación inicial, que se foi logo desenvolvendo e modificando ao longo do curso de acordo cos ritmos de traballo e con outras propostas que foron xurdindo e nos parecía interesante incorporar. 

En resumo, en Proxecto Interdisciplinar fixemos un traballo intenso e diferente no que se trataron aspectos relacionados con varias áreas do currículo: Lingua Galega, Lingua Castelá, Ciencias Naturais, Xeografía e Historia, Educación Física... Este traballo interdisciplinar foi avaliado moi positivamente tanto por parte das profesoras que impartiron a materia como por parte do alumnado. A pesar de ser unha materia de nova implantación, conseguimos que se convertese nun proxecto con repercusión no centro e que se fosen implicando progresivamente profesores e profesoras de diferentes áreas.

2. Obxectivos.
2.1. Obxectivos xerais.

▪ Coñecer o funcionamento e os recursos da biblioteca escolar.

▪ Aprender a buscar, seleccionar, comprender e tratar  información a partir de diferentes fontes.

▪ Ser capaz de elaborar, con coherencia e criterio propio, traballos académicos en diferentes soportes, escritos e orais, co apoio das novas tecnoloxías e cunha presentación axeitada.
▪ Aprender a facer citas bibliográficas.
▪ Mellorar as destrezas do traballo en equipo, co necesario respecto polas opinións dos demais.

2.2. Grao de consecución dos obxectivos propostos.

Por tratarse dunha materia de nova creación na que non había nin experiencia previa nin uns contidos concretos establecidos, non se elaborou unha programación anual completa ao comezo de curso. Optamos por establecer uns obxectivos e unhas liñas xerais de traballo e de metodoloxía e por sinalar, tendo en conta as propostas do claustro e as indicacións Decreto 133/2007, algúns temas de investigación que logo fomos revisando semanalmente ao tempo que incorporabamos as modificacións e novas ideas que ían xurdindo.


Decidimos comezar cun proxecto de investigación relacionado co coñecemento da biblioteca (como está organizada, como se busca un libro, como se busca información, como se cita a bibliografía empregada...), por ser este o espazo no que se ían desenvolver as clases e por considerármolo unha necesidade previa para poder aplicar a metodoloxía de traballo establecida.


Nos seguintes proxectos de investigación, de acordo cos obxectivos marcados, fomos combinando o manexo de diferentes fontes de información: prensa, internet, libros, artigos de investigación, documentos audiovisuais, charlas e entrevistas persoais, etc. Tamén procuramos que, logo de tratar e elaborar esa información, os traballos fosen presentados finalmente en soportes distintos: no primeiro proxecto o resultados recolleuse por escrito en murais e no segundo os alumnos e alumnas realizaron exposicións orais diante dos seus compañeiros. No último proxecto o obxectivo era volcar o resultado da investigación nun blog elaborado polo propio alumnado, mais non tivemos tempo de realizar esa última fase do proxecto. Con todo, as profesoras abrimos un blog da materia (http://pin-augadalaxe.blogspot.com) para recoller a experiencia e permitir que o alumnado puidese deixar as súas valoracións, un espazo na rede que empregaremos como ferramenta de traballo no curso 2008/09. 

En todo caso, aínda que en liñas xerais, alcanzamos os obxectivos propostos, notamos unhas diferenzas significativas no ritmo de traballo dos tres grupos que, se ben realizaron os mesmos proxectos de investigación, non alcanzaron o mesmo nivel de profundidade e desenvolvemento.

3. Contidos.

▪ Que é un proxecto documental. O concepto de interdisciplinariedade.

▪ Que é a CDU e como está organizada a nosa biblioteca.

▪ Como se cita un libro e como se elabora unha bibliografía.

▪ Como se busca información na biblioteca, tanto en papel como na rede.

▪ O accidente do Prestige cinco anos despois: os feitos, as cifras, a reacción da sociedade, a reacción dos centros de ensino, o impacto medioambiental, o papel dos medios de comunicación, etc.

▪ As fontes de enerxía renovables e non renovables. Enerxías solar, eólica, hidráulica e de biomasa.

▪ O cambio climático. Pequenas cousas que podemos facer cada un de nós para aforrar enerxía.
▪ Sistemas de escritura e alfabetos do mundo.

▪ Os Xogos Olímpicos 2008: aspectos xerais da China, o conflito do Tíbet, os xogos olímpicos na antigüidade, os xogos olímpicos modernos, modalidades deportivas olímpicas, as paraolimpiadas...

4. Metodoloxía.

Tendo en conta o propio perfil da materia, procuramos propoñer diferentes metodoloxías de aprendizaxe comprensiva e cooperativa, que espertasen no alumnado a curiosidade e o gusto por aprender de forma autónoma. Prestóuselle especial atención aos seguintes aspectos:

● Buscar incentivos que movesen os alumnos a traballar.

● Crear un clima favorable, motivador e incluso en moitos casos lúdico. 

● Fomentar valores e hábitos de conduta como a axuda e cooperación entre eles.

● Integrar as TIC no proceso de ensino-aprendizaxe.

Aproveitando que contabamos con dúas profesoras na aula, procurouse en todo momento integrar o alumnado de necesidades específicas de apoio educativo no traballo de aula, axustándonos ás súas necesidades e ao seu ritmo de aprendizaxe e empregando preferentemente reforzos positivos. Realizouse con eles, sempre que foi posible, un traballo individualizado que incentivase a súa motivación e autoestima e lles fixese aceptar con agrado os apoios.


Na medida en que un dos obxectivos desta materia era o adestramento na elaboración de proxectos de investigación, propuxéronse metodoloxías de traballo diversas: tras unha breve explicación inicial, o alumnado realizaba logo xogos ou traballos de busca e análise de información,  tanto de xeito individual como en pequeno grupo, para rematar logo cunha presentación dos resultados en diferentes soportes (en papel, oralmente ou en blogs).

5. Recursos e espazo.

5.1. Recusos humanos. Ademais do traballo desenvolvido polas dúas profesoras da materia, buscouse a colaboración doutro profesorado de diferentes departametos e contouse tamén, como recurso externo ao centro, coa participación da asociación SOS-Groba a través dunha charla-coloquio co seu presidente, Xosé Lois Vilar.

5.2. Recursos materiais. O espazo da biblioteca, xunto cos servizos e materiais que esta ofrece (libros, vídeos, ordenadores, canón de proxección, arquivos de prensa, seleccións bibliográficas...), foron un recurso fundamental para o desenvolvemento da materia. Empregáronse tamén outros espazos do centro como o punto de lectura, a mediateca e o patio central. 

No proceso de elaboración dos proxectos utilizáronse diferentes fontes de información: prensa, libros, audiovisuais, internet, exposicións itinerantes que viñeron ao instituto e materais de elaboración propia (guións, cuestionarios, xogos de busca, blogs).

6. Actividades desenvolvidas e temporalización.

6.1. Primeiro trimestre.

Comezamos o curso facendo unha enquisa de avaliación inicial co obxectivo de coñercermos os hábitos culturais, lectores e de traballo do alumnado. Os resultados deste estudo, que foron comentados en cada un dos grupos, permitíronnos facelos conscientes da súa realidade en canto aos hábitos de traballo e doutras posibilidades que existen nos procesos de aprendizaxe. Ao mesmo tempo, deunos ás profesoras a información necesaria sobre o punto de partida do traballo que iamos realizar.
A continuación, baixo o lema xeral Coñecendo a biblioteca, propuxemos diferentes actividades que nos permitiron coñecer mellor a biblioteca e aprender a buscar información, tanto nos libros como en internet. A través de varios xogos de preguntas, tanto individuais como en grupo, o alumnado aprendeu que é a CDU, como están organizados os libros na sala, como se busca e como se cita un libro e como se busca un dato ou unha información. Pódense ver os materiais elaborados para esta primeira parte do proxecto no ANEXO I da presente memoria e algunhas fotografías no ANEXO II.

Coincidindo co 5º aniversario do accidente do Prestige, iniciamos o primeiro proxecto de investigación: O accidente do Prestige cinco anos despois. Pretendiamos que o noso alumnado, que naquel momento non tiña máis que sete anos, soubese máis cousas sobre o accidente e as súas repercusións sociais. Durante varias semanas, revisamos a prensa daqueles meses, preguntamos na casa a pais e outros familiares, lemos manifestos e artigos de opinión, vimos fotos e vídeos, consultamos información nos libros e en internet e fomos tomando notas que logo repasamos e elaboramos para poñer en común e escribir reflexións que quedaron finalmente plasmadas en tres paneis que acompañaron a exposición "Prestige, crónica negra dun modelo enerxético insostible", que visitou o noso instituto no mes de febreiro de 2008. Pódense ver os materiais elaborados polo alumnado no ANEXO I e algunhas fotos do proceso e do resultado no ANEXO II.


6.2. Segundo trimestre.

Ademais de rematar o proxecto de investigación sobre o Prestige, realizamos un pequeno xogo de busca de información sobre os diferentes alfabetos e sistemas de escritura do mundo, como complemento dunha actividade que o alumnado realizou na área de Lingua Castelá e Literatura. Iniciamos despois un novo proxecto de investigación sobre o cambio climático e as enerxías renovables, que nos permitiu aprender moitas cousas sobre a tremenda presión que o ser humano está a exercer sobre os recursos do planeta e sobre as posibilidades que temos todos e cada un de nós de contribuír a reducir esa agresión. Divididos en grupos, investigamos sobre algunhas enerxías alternativas (solar, eólica, hidráulica e biomasa), analizando os beneficios e prexuízos de cada unha delas, para rematar achegándonos ao noso contorno máis próximo: o parque eólico que está proxectado na Serra da Groba. Para axudarnos a entender a importancia de optar por enerxías limpas sen destruír o noso patrimonio natural e arqueolóxico, recibimos a visita de Xosé Lois Vilar, presidente de SOS-Groba, quen nos explicou os argumentos desta asociación para opoñerse a ese proxecto de parque eólico.


6.3. Terceiro trimestre.

Logo de rematar a investigación anterior, comezamos un novo proxecto -que non tivemos tempo de rematar- sobre os Xogos Olímpicos de Pequín 2008: principais características da China, unha pequena historia dos xogos olímpicos desde a antigüidade, os deportes olímpicos, as paraolimpiadas, o conflito do Tíbet, etc.

7. Atención á diversidade.


Aínda que non se tomou ningunha medida explícita de atención á diversidade dentro das que a lei establece, si que se respectaron os diferentes ritmos de traballo e de aprendizaxe do alumnado, grazas en boa medida ao feito de contarmos con dúas profesoras que puideron realizar apoios individualizados a certos alumnos.

8. Introdución do uso das TIC.

As aulas seguen centradas en moitos casos na linguaxe verbal, mentres que na información proporcionada tanto polos medios de comunicación tradicionais como polas novas tecnoloxías predomina a linguaxe visual e sonora. Estamos ante unha nova “forma de aprender” á que non se lle pode negar o seu atractivo e potencial e pola que pouco a pouco deberemos ir pasando os docentes se queremos estar cos tempos.

Neste sentido, desde Proxecto Interdisciplinar procuramos incorporar con normalidade estes novos medios, moi especialmente a utilización de internet como ferramenta para buscar e contrastar información que, logo do necesario proceso de análise e elaboración, pode ser transformada en novos contidos que se poden dar a coñecer tamén a través da rede. Pola súa facilidade de manexo, prestámoslle especial atención ao uso educativo dos blogs: visitabamos con frecuencia o da biblioteca do instituto, onde presentabamos algúns dos traballos que estabamos facendo e onde o alumnado deixaba comentarios sobre a materia ou sobre outras actividades da biblioteca. Ao remate do curso abrimos un blog específico para a materia (http://pin-augadalaxe.blogspot.com) co dobre obxectivo de reflectir as diferentes actividades desenvolvidas ao longo do curso e recoller as valoracións do alumnado. Pretendemos ademais que sexa unha ferramenta de uso habitual para o traballo de Proxecto Interdisciplinar do curso 2008/2009.

9. As competencias básicas.

A LOE  establece as competencias básicas como elementos que deben formar parte do sistema educativo. A efectos do disposto nesta lei, enténdese por currículo o conxunto de obxectivos, competencias básicas, contidos, métodos pedagóxicos e criterios de avaliación de cada unha das ensinanzas reguladas na citada Lei. A incorporación das competencias básicas ó currículo permite pór o acento naquelas aprendizaxes que se consideran imprescindibles, dende un enfoque integrador e orientado á aplicación dos saberes adquiridos. De aí o seu caracter básico. 

Aínda que ao longo do curso se trataron de xeito transversal as oito competencias establecidas na LOE, Proxecto Interdisciplinar constribuíu dun xeito especial á adquisición das seguintes:

· Competencia en comunicación lingüsítica.

· Competencia no coñecemento e a interación co mundo físico.

· Competencia dixital.

· Competencia social é cidadá.

· Competencia para aprender a aprender. 

· Autonomía e iniciativa persoal.

10. Apoio na dinamización da biblioteca escolar.

A experiencia didáctica desenvolvida no curso 2007/08 na materia Proxecto Interdisciplinar supuxo un impulso fundamental no traballo que nestes últimos anos estamos a facer no IES Auga da Laxe co obxectivo de abrir a biblioteca escolar a toda a comunidade educativa e integrala na práctica docente. O feito de que todo o alumnado de 1ºESO tivese como mínimo unha sesión de clase á semana na biblioteca para traballar a través de proxectos de investigación permitiu que sentisen a biblioteca escolar como un espazo de traballo próximo e que a coñecesen e aprendesen a utilizar os seus servizos e recursos. De feito notouse no alumnado de 1ºESO un nivel de uso da biblioteca moi superior ao doutros cursos e unha resposta moi positiva ás propostas e actividades promovidas pola biblioteca: servizo de préstamo, participación no blog, consulta en sala fóra do horario lectivo, participación nos xogos e concursos, asistencia ao club de lectura, colaboración na elaboración do boletín Líber, recomendacións de libros, etc. Consideramos que esta é unha situación moi beneficiosa, sobre todo por tratarse dunha materia impartida no 1º ano de presenza do alumnado no instituto, o que fai que se lle poida tirar moito proveito nos próximos cursos a ese esforzo por fomentar o coñecemento da biblioteca como centro de recursos e a práctica de hábitos de traballo activos que favorezan a aprendizaxe autónoma por parte do alumnado.

11. Avaliación.

11.1. Sistema de avaliación.

A Lei Orgánica 2/2006, do 3 de maio, de Educación, establece no seu artigo 28 que a avaliación do proceso de aprendizaxe do alumnado de Educación Secundaria Obrigatoria será continua e diferenciada segundo as distintas materias do currículo. De acordo co establecido no apartado 8 da Orde do 21 de decembro de 2007, pola que se regula a avaliación na educación secundaria obrigatoria na Comunidade Autónoma de Galicia, o Proxecto Interdisciplinar, aínda que non contará cunha cualificación cuantitativa, será obxecto de avaliación que proporcionará unha información cualitativa, referida ao grao de desenvolvemento das competencias básicas e que estará presente na información ao alumnado e ás súas familias e figurará no informe de avaliación final. Atendendo a isto, fíxose unha avalición continua do nivel de adquisición das competencias básicas que se sinalan no apartado 8 da presente memoria que quedou recollida nos informes individualizados finais que elaboraron os titores.

Así mesmo, ao longo do curso o traballo do alumnado foi avaliado a través dun “Caderno de bitácora” no que, a modo de diario, tiñan que ir recollendo tanto as indicacións que se lles daban como os resultados da súas buscas e as reflexións e análises que facían do traballo realizado. Estes cadernos eran periodicamente recollidos polas profesoras e avaliados a través dun sistema de estrelas de cores que lle permitía ao alumnado facer un seguimento da súa evolución.
11.2. Avaliación do proceso de ensino-aprendizaxe.

11.2.1. Avaliación da propia materia.
As dúas profesoras que desenvolvemos esta experiencia docente no IES Auga da Laxe facemos unha valoración positiva da implantación da materia Proxecto Interdisciplinar pois consideramos que é unha axuda para o alumnado no paso da Educación Primaria á Secundaria pois fortalece a súa autonomía nos procesos de aprendizaxe e ofrece novas estratexias e ferramentas de traballo. Por ser ademais o seu primeiro ano no insituto, cremos que a súa vinculación coa biblioteca é moi importante para que entendan este espazo como un centro de recursos que apoia e complementa o labor que se desenvolve nas diferentes áreas curriculares. 

Por suposto, tamén valoramos dun xeito tremendamente positivo (e tamén o recoñeceron así os alumnos e alumnas) o feito de podermos traballar conxuntamente dúas profesoras, o que nos permitiu atender con maior eficacia a diversidade de ritmos de traballo que inevitablemente aparecen nos grupos e atender as necesidades específicas.

11.2.2. Avaliación dos proxectos escollidos.
Cremos que resultou eficaz comezar o traballo con actividades que contribuísen a que o alumnado coñecese e aprendese a usar a biblioteca e os recursos que esta ofrece: como están organizados os materiais, como se busca un libro, como se cita, como se busca unha información en diferentes soportes, como se selecciona e elabora esa información, etc. E cremos tamén que foi acertado que as explicacións teóricas fosen acompañadas de xogos de preguntas, algúns individuais e outros por equipos, xa que, ademais de permitirnos avaliar o nivel de adquisición dos contidos traballados, introducía unha dimensión lúdica que melloraba o ambiente de traballo e favorecía unha actitude receptiva e positiva do alumnado ante novas propostas.

Na selección dos catro proxectos de investigación desenvolvidos tivéronse en conta as propostas dos diferentes departamentos didácticos e as actividades complementarias que estes tiñan programadas. Deste xeito, conseguimos darlle á materia a dimensión interdisciplinar que debe ter e contribuímos a un mellor aproveitamento destas actividades.

11.2.3. Avaliación da metodoloxía empregada.
As dúas profesoras que impartimos a materia Proxecto Interdisciplinar no IES Auga da Laxe avaliamos moi positivamente a meotodoloxía activa empregada  nos proxectos documentais desenvolvidos, aínda que recoñecemos que por veces resulta moi difícil de seguir pola falta de hábitos do alumnado e tamén pola nosa propia falta de experiencia. Notamos que o alumnado respondía mellor cando o traballo de investigación estaba máis guiado (no proxecto sobre o Prestige, por exemplo) e que as dificultades eran maiores cando a busca de información era máis libre (no das enerxías renovables, por exemplo).

Cremos que é positivo que non se realicen exames e que non haxa unha cualificación numérica, porque lle permite ao alumnado achegarse dun xeito diferente aos procesos de aprendizaxe. De feito, nas sesións finais de avaliación nos diferentes grupos eles mesmos destacaban o moito que aprenderan sen libros de texto e sen exames. Con todo, é evidente que é necesario algún sistema de seguimento que permita avaliar o grao de consecución dos obxectivos e o nivel de adquisición de contidos e, nese sentido, ademais das presentacións finais do resultado dos proxectos de investigación, foi de grande utilidade o caderno de bitácora persoal onde ían recollendo as actividades realizadas e as súas reflexións e valoracións. Ademais, o feito de que lles fósemos poñendo nos cadernos estrelas de diferentes cores segundo o traballo realizado axudoulles a facer autoavaliación.

Se cadra, o aspecto que máis dificultades supuxo á hora de establecer a metodoloxía de traballo foi a temporalización. A falta de experiencia previa e o feito de non partirmos duns contidos preestablecidos dificultou enormemente a distribucións dos tempos, pois algunhas tarefas se prolongaron máis do previsto e os tres grupos que tiñamos traballaban cuns ritmos moi distintos.

11.3. Valoración do alumnado.  
Ao longo do curso, solicitámoslle ao alumnado que fisexe avaliación do traballo desenvolvido e autoavaliación dos resultados alcanzados, tanto ao remate de cada actividade ou proxecto de investigación como, dun xeito máis global, na fin do curso. Estas avaliacións quedaron recollidas nos seus cadernos de bitácora, nos blogs da biblioteca e da propia materia de Proxecto Interdisciplinar e, por último, en follas de avaliación específicas. 

En xeral, a avaliación que fixeron do traballo realizado en Proxecto Interdisciplinar foi moi positiva. Sorprendeulles a maneira de traballar e destacaban o moito que se pode aprender sen libros de texto e sen exames. Pareceulles acertado que a materia se impartise na biblioteca pola amplitude do espazo e por consideraren que resulta moi cómodo ter todos os recursos da información a man. Como parte máis aburrida sinalaron maioritariamente as explicacións sobre a organización dos materiais da biblioteca seguindo a CDU e, como parte máis divertida, os diferentes xogos de busca de información que fixemos, tanto individuais como en grupo.

Sobre os diferentes proxectos de investigación houbo opinións menos unánimes. En xeral, o proxecto de investigación sobre o Prestige pareceulles interesante pero excesivamente longo. Gustoulles moito o proxecto sobre enerxías renovables, tanto polos contidos como polo feito de traballaren en equipo, e pareceulles especialmente interesante nesta investigación a conferencia impartida por Xosé Lois Vilar, presidente de SOS-Groba, sobre o parque eólico da Serra da Groba. O proxecto sobre alfabetos do mundo, curto e moi lúdico, foi un dos mellor valorados. Por último, o da China e os Xogos Olímpicos gustou en xeral aínda que lamentaron que non dese tempo a rematalo. En todo caso, e a pesar das diferenzas de valoración entre uns proxectos e outros, o alumnado coincidiu en valorar  positivamente o traballo por proxectos documentais, indicando que lles resultaba moi atractiva esta aprendizaxe activa, na que eles son protagonistas da busca da información, aínda que fose máis difícil que o traballo a través do libro de texto.

Pódense consultar as valoracións finais dalgúns alumnos e alumnas no blog http://pin-augadalaxe.blogspot.com. Incluímos tamén unha pequena selección das súas valoracións no ANEXO III da presente memoria.

